А Ж Р И М

ярашганлик муносабати билан жиноят ишини тугатиш тўғрисида

2022 йил январь ойининг 11 куни, жиноят ишлари бўйича Каттақўрғон туман судининг очиқ сайёр суд мажлиси Каттақўрғон тумани «Кадан авто-ўқув» мактаби биносида бўлиб, раислик қилувчи судья Т.К.Алмаматов, судья ёрдамчиси Ф.С.Турсунқуловнинг котиблигида, тарафлардан давлат айбловчиси Каттақўрғон туман прокурорининг ёрдамчиси И.Холматов, судланувчи Х.Тилавовнинг ҳимоячиси адвокат М.Муқимов иштирокида, судланувчи Тилавов Хаётжон Равшанқуловичга оид 1-1404-2201/8-сонли жиноят ишини кўриб чиқди. Иш ҳужжатларига кўра:

Судланувчи Тилавов Хаётжон Равшанқулович (Tilavov Xayotjon Ravshanqulovich) 1986 йил 07 октябрь куни Самарқанд вилояти Каттақўрғон туманида туғилган, миллати ўзбек, Ўзбекистон Республикаси фуқароси, маълумоти олий, оилали, уч нафар фарзанди бор, муқаддам судланмаган, вақтинча ишсиз, Каттақўрғон тумани «Тарнов» маҳалла фуқаролар йиғини, «Тарнов» қишлоғида яшайди, эҳтиёт чораси сифатида муносиб хулқ-атворда бўлиш ҳақида тилхат қўлланилган, айблов далолатномаси нусхасини 2021 йил                15 декабрь куни олган.

Ўзбекистон Республикаси ЖКнинг 266-моддаси 1-қисми билан айбланган.

Суд, судланувчи ва жабрланувчининг кўрсатувларини тинглаб, жиноят иши ҳужжатларини ўрганиб чиқиб қуйидагиларни,-

А Н И Қ Л А Д И:

Судланувчи Х.Тилавов 2021 йил 03 ноябрь куни соат 16 ларда Каттақўрғон тумани «Янгиравот» МФЙ, «Тепақўрғон» қишлоғи ҳудудидан ўтувчи «Кадан-Иштихон» 4Н-527 автомобиль йўлининг 8-километрида отаси Р.Тилавовга тегишли «Нексия-3» русумли 30Т 440 RA давлат рақам белгили автомашинани бошқариб кетаётиб, «Йўл ҳаракати Қоидалари»нинг 11-банди «г» кичик бандида «Транспорт воситасининг ҳайдовчиси ҳаракатланиш жараёнида пиёдалар, айниқса болалар, ногиронлар, қариялар ва велосипедчиларга нисбатан эҳтиёткорлик чораларини кўриш керак», 77-бандида «Ҳайдовчи ҳаракатнинг серқатновлигини, транспорт воситаси ва юкнинг хусусияти ҳамда ҳолатини, йўл ва об-ҳаво шароитини, шунингдек, ҳаракатланиш йўналишидаги кўринишни ҳисобга олган ҳолда транспорт воситасини тезлигини белгилангандан оширмасдан бошқариши ва тезлик ҳайдовчига Қоидалар талабларини бажариш учун транспорт воситасининг ҳаракатини доимий назорат қилиб бориш имкониятини бериши ҳамда ҳаракатланиш вақтида ҳайдовчи аниқлай олиши имкониятидаги хавф юзага келса, транспорт воситасининг тезлигини у тўла тўхтатишни таъминлайдиган даражада камайтириши ёки тўсиқни бошқа ҳаракат қатнашчилари учун хавф туғдирмаган ҳолда айланиб ўтиш чораларини кўриши керак» деб кўрсатилган талабларини қўпол равишда бузиб, йўлнинг чап томонидан ўнг томонига кесиб ўтаётган пиёда Д.Вахаповани уриб юбориб йўл-улов ҳодисаси содир қилганлиги натижасида Д.Вахапова «оғир тан жароҳати» олишига сабабчи бўлган.

Суд мажлисида сўроқ қилинган судланувчи Х.Тилавов айбига тўлиқ иқрорлик билдириб ўз кўрсатувида, яъни у 2021 йил 03 ноябрь куни соат 16 ларда Каттақўрғон тумани «Янгиравот» МФЙ, «Тепақўрғон» қишлоғи ҳудудидан ўтувчи «Кадан-Иштихон» 4Н-527 автомобиль йўлида бошқарувида бўлган «Нексия-3» русумли 30Т 440 RA давлат рақам белгили автомашинани бошқариб кетаётган вақтида, кейинчалик билишича Д.Вахапова йўлнинг ўнг томонидан чап томонига кесиб ўтаётиб унинг ҳаракат йўналишига чиқиб кетганлиги сабабли уни уриб юбориб йўл-улов ҳодисаси содир қилгани, кейин у дархол Д.Вахаповани ўзининг бошқарувидаги автомашинага миндириб Каттақўрғон туман тиббиёт бирлашмасига олиб боргани, қилмишидан чин кўнгилдан пушаймонлиги, жабрланувчидан кечирим сўраб етказилган зарарни қоплаб бергани, жабрланувчининг унга нисбатан даъвоси йўқлиги ва ярашганликларини ҳисобга олиб жиноят ишини ҳаракатдан тугатишни баён қилди.
Суд мажлисида сўроқ қилинган жабрланувчи Д.Вахапова ўз кўрсатувида, яъни у 2021 йил 03 ноябрь куни соат 16 ларда пахта майдонида ғўзапоя йиғиштириб яшаш уйига бориш мақсадида Каттақўрғон тумани «Янгиравот» МФЙ ҳудудидан ўтувчи «Кадан-Иштихон» 4Н-527 автомобиль йўлини кесиб ўтаётган вақтида шу йўналишда ҳаракатланиб келаётган, кейинчалик билишича Х.Тилавов ўзининг бошқарувида бўлган «Нексия-3» русумли автомашинаси билан уни уриб юбориб йўл-улов ҳодисаси содир қилгани, натижада у тан жароҳати олиб хушидан кетгани, судланувчи ундан кечирим сўраб етказилган моддий зарарни тўлиқ қоплаб берганлиги сабабли унга нисбатан даъвоси йўқлиги ва ярашганликларини ҳисобга олиб жиноят ишини ҳаракатдан тугатишни баён қилди.

Суд, судланувчи Х.Тилавовга оид жиноят ишини атрофлича кўриб, судланувчи ва жабрланувчининг ярашганлик тўғрисидаги аризалари билан танишиб, судланувчи Х.Тилавовнинг қилмиши Ўзбекистон Республикаси ЖКнинг 266-моддаси 1-қисми билан тўғри малакаланганлиги, судланувчи билан жабрланувчи ярашганлиги тўғрисида суд мажлисида ариза тақдим қилганлиги ва улар ўз ихтиёри билан ярашганлиги, шунингдек, судланувчи ҳам жабрланувчи билан ярашганлиги, айбига тўлиқ иқрорлиги ва унинг қилмиши Ўзбекистон Республикаси ЖКнинг 661-моддасида назарда тутилган жиноятлар тоифасига киришини инобатга олиб, Ўзбекистон Республикаси ЖПКнинг 84-моддаси 
4-қисмига асосан жиноят ишини ҳаракатдан тугатишни лозим топади.

Суд, судланувчи Х.Тилавовга нисбатан қўлланилган муносиб хулқ-атворда бўлиш ҳақида тилхат эҳтиёт чорасини ажрим қонуний кучга кирганидан сўнг бекор қилишни лозим топади.

Юқоридагиларга кўра, Ўзбекистон Республикаси ЖПКнинг 4971-49712,               586-моддаларига қўлланиб, суд

А Ж Р И М    Қ И Л Д И :

Ўзбекистон Республикаси ЖКнинг 266-моддаси 1-қисми билан судланувчи Тилавов Хаётжон Равшанқулович (Tilavov Xayotjon Ravshanqulovich)га оид жиноят иши тарафларнинг ярашганлиги муносабати билан ҳаракатдан тугатилсин.
Судланувчи Тилавов Хаётжон Равшанқуловичга нисбатан қўлланилган муносиб хулқ-атворда бўлиш ҳақида тилхат эҳтиёт чораси ажрим қонуний кучга кирганидан сўнг бекор қилинсин.

Жабрланувчи Вахапова Дилдора Нусратилло қизига мазкур иш бўйича иш юритишни қайта тиклаш юзасидан илтимоснома бериш ҳуқуқи йўқолганлиги тушунтирилсин. 

Ажримдан норози тарафлар ажрим эълон қилинган кундан бошлаб, судланувчи, жабрланувчи эса ажримнинг кўчирма нусхасини олган кундан бошлаб, йигирма сутка ичида Самарқанд вилоят судининг жиноят ишлари бўйича судлов ҳайъатига апелляция тартибида шу суд орқали хусусий шикоят бериш ёки хусусий протест билдиришга ҳақлидирлар.  

Раислик қилувчи судья:

